
ABSTRAK

Beban tugas guru merupakan isu yang berpanjangan bagi guru-guru di seluruh
Malaysia amnya dan bagi guru-guru Program Pendidikan Khas Integrasi (PPKI)
khasnya. Isu ini masih membelenggu dan belum menemui jalan penyelesaiannya.
Antara faktor utama yang menyebabkan isu ini berlaku adalah kepimpinan guru
besar. Keadaan ini memberikan kesan kepada kepuasan kerja guru-guru PPKI.
Kajian ini bertujuan untuk membangunkan Model Hubungan Antara Kepimpinan
Guru Besar, Beban Tugas dan Kepuasan Kerja Guru PPKI bagi mengatasi isu beban
tugas guru PPKI. Reka bentuk kajian yang digunakan ialah Sequential Exploratory
Design (SED) yang melibatkan kaedah kualitatif (temubual) dan kuantitatif (soal
selidik). Pada fasa pertama, pendekatan kualitatif digunakan. Temubual dijalankan
dan dianalisis secara analisis tematik. Pada fasa kuantitatif, elemen-elemen yang
diperoleh melalui analisis tematik, digunakan untuk membangunkan set soal selidik.
Seterusnya, kajian rintis dilakukan dan dianalisis menggunakan Model Pengukuran
Rasch dengan perisian Winstep. Soal selidik yang telah dikemaskini diedarkan
kepada 400 orang guru-guru PPKI dalam negeri Johor mengikut daerah. Data kajian
tersebut dianalisis menggunakan pendekatan Structural Equation Modelling (SEM)
dengan perisian AMOS 21. Hasil analisis menunjukkan setiap item dan dimensi
mencatatkan nilai factor loading >0.5 serta memenuhi kriteria kesepadanan bagi
membina Model Hubungan Antara Kepimpinan Guru Besar, Beban Tugas dan
Kepuasan Kerja Guru PPKI. Dapatan juga menunjukkan bahawa kepimpinan guru
besar mempunyai pengaruh positif yang signifikan terhadap beban tugas guru.
Manakala beban tugas guru mempunyai pengaruh positif yang signifikan terhadap
kepuasan kerja guru. Namun, konstruk kepimpinan guru besar mempunyai pengaruh
positif tetapi tidak signifikan terhadap kepuasan kerja guru. Implikasi pembangunan
Model Hubungan Antara Kepimpinan Guru Besar, Beban Tugas dan Kepuasan
Kerja Guru PPKI ini adalah untuk dijadikan rujukan kepada pihak guru besar di

PPKI dalam mengamalkan kepimpinan yang bersesuaian.

ABSTRACT

The teachers’ task load is a long-standing issue for teachers across Malaysia in
general and for Special Education Integrated Program (PPKI) teachers in
particular. This issue is still pending and has not yet found a solution. One of the
main factors that led to this issue was the leadership of the headmaster. This
situation effects the job satisfaction of the PPKI teachers. This study aimed to
develop the Model of Relationship Between Headmaster Leadership, Task Load and
Job Satisfaction of PPKI based on the identified elements to address the issue of
PPKI teacher task load. The research design used was the Sequential Exploratory
Design (SED) which involved qualitative (interview) and quantitative
(questionnaire) methods. In the first phase, a qualitative approach is used.
Interviews were conducted and analyzed thematically. In the quantitative phase, the
elements obtained through thematic analysis, are used to develop a set of
questionnaires. Next, a pilot study was conducted and analyzed using the Rasch
Measurement Model with Winstep software. Then, the updated questionnaire was
distributed to 400 PPKI teachers in Johor. The data were analyzed using Structural
Equation Modeling (SEM) with AMOS 21 software. The results showed each item
and dimension recorded a factor loading value> 0.5, as well met the inclusion
criteria for building the Model of Headmasters Leadership Influence towards Task
Load and Job Satisfaction of PPKI Teachers. The findings show that headmaster
leadership has a significant positive effect on teacher task load. While, the teacher
task load has a significant positive effect on teacher job satisfaction. However, the
construct of the headmaster leadership has positive effect on teacher job satisfaction
but not significant. The implications of the development of the Model of Relationship
Between Headmaster Leadership, Task Load and Job Satisfaction of PPKI is to be

used as a reference to the headmaster at PPKI in practicing appropriate leadership.

BAB 1

PENDAHULUAN

1.2 Pengenalan

Setiap negara di dunia ini menjadikan pendidikan sebagai elemen penting dalam
pembangunan negara (Affizal, 2018). Menurut Adung (2016), melalui pendidikan,
manusia dapat mengenali diri sendiri, sedar akan potensi diri dan seterusnya berupaya
untuk mendominasi pelbagai perkara. Beliau juga berpendapat, adalah amat penting
bagi setiap manusia tanpa mengira keturunan, bangsa, agama dan latarbelakang untuk
mendapatkan pendidikan yang berkualiti. Cecep (2016) menyatakan bahawa setiap dari
kita berhak untuk mendapatkan pendidikan yang sepatutnya. Menurut Hazlin, Wan
Amizah dan Maizatul (2015), orang kelainan upaya (OKU) sama seperti manusia lain
yang memerlukan keseimbangan dalam mendapatkan maklumat dan akses kepada
pendidikan.

Melalui portal Kementerian Pendidikan Malaysia (KPM) (2019), pendidikan
khas merupakan sebahagian daripada sistem pendidikan yang mempunyai falsafah
pendidikannya sendiri, dan selari dengan Falsafah Pendidikan Negara. Berdasarkan
kepada Buku Panduan Pengoperasian Program Pendidikan Khas Integrasi oleh KPM,
OKU secara formal akan menerima pendidikan bermula dari sekolah pendidikan khas
sehinggalah tamat sekolah menengah, dan jangka masa yang diambil melangkaui 12
tahun (Bahagian Pendidikan Khas, 2015). Dalam merealisasikan hasrat untuk
memberikan perkhidmatan terbaik kepada kesemua murid berkeperluan khas (MBK)

di sekolah, pelbagai pihak perlu memainkan peranan termasuk kerajaan, guru, ibu bapa
bahkan pentadbir sekolah sendiri (Cecep, 2016).

Menurut Saad (2018), individu yang terlibat dengan pendidikan khas perlu
memberikan yang terbaik untuk MBK yang berkendiri rendah, serta memerlukan kasih
sayang dan kesabaran. Namun begitu, empat faktor dikesan merencatkan usaha ini iaitu
keadaan murid, fasiliti, sokongan pentadbir dan juga beban tugas yang tinggi
(Mohamad & Yaacob, 2013). Daripada faktor yang pelbagai itu, faktor pentadbir
merupakan faktor utama, kerana menurut Hussain et al. (2017), guru besar merupakan
pembuat keputusan dalam menentukan halatuju segala perkara di sekolah. Oleh yang
demikian, guru besar perlulah menyediakan diri dengan pengetahuan dan juga
mempunyai nilai kompetensi yang baik (Mohamad & Yaacob, 2013).

Raman, Muhammad Faizal dan Norfariza (2018) menegaskan bahawa
kompetensi guru besar penting dalam mencapai hasrat serta halatuju sekolah.
Sathiyabama (2017), menyatakan bahawa kompetensi bermaksud gabungan
kemahiran, pengetahuan, nilai keperibadian dan motif seseorang yang menjadikan
prestasi kerja mereka pada tahap cemerlang. Mansor dan Mohd Izham (2015) juga
berpendapat bahawa guru besar yang kompeten mampu untuk menguruskan organisasi
sekolah yang meliputi pentadbiran, pengurusan guru, hal ehwal murid dan sebagainya
dengan berkesan.

Manakala Mustamin dan Muzzammil (2013) pula menyatakan bahawa guru
besar sekolah perlu mempunyai kompetensi bagi menjalankan tugas berat mereka
sebagai pemimpin sama ada berfokuskan kepada sekolah, pengajaran guru, bahkan
aspek operasional bagi menyokong kejayaan sekolah, kebajikan guru serta kemenjadian
murid-murid. Dalam konteks di sekolah, kepimpinan guru besar memberikan gambaran
bahawa setiap guru besar perlu memenuhi keperluan kompetensi yang dinyatakan. Bagi
Shahril dan Muhammad Faizal (2009), kompetensi kepimpinan sekolah merupakan
aspek yang sangat penting dalam mempengaruhi kemajuan sesebuah sekolah.

Oleh yang demikian, menurut Mohamad dan Yaacob (2013), kompetensi yang
dimaksudkan di atas juga perlu dimiliki oleh guru besar di sekolah yang mempunyai
Program Pendidikan Khas Integrasi (PPKI) yang menempatkan MBK. Hal ini penting
kerana PPKI adalah sebahagian daripada organisasi sekolah. Menurut laman portal
KPM (2019), PPKI adalah suatu program cantuman pendidikan khas di dalam sekolah-

sekolah terpilih. Menurut Mohamad dan Yaacob (2013), keupayaan dan sokongan guru

besar penting bagi menjamin pengurusan PPKI, menjaga kebajikan guru dan juga hal
ehwal murid.

Seperti yang ditekankan dalam Standard Kompetensi Kepengetuaan Sekolah
Malaysia (SKKSM) melalui kajian Institut Aminudin Baki (IAB) (2015), pemimpin
sekolah yang diketuai oleh guru besar atau pengetua mestilah memenuhi nilai kompeten
bagi sembilan bidang seperti; Pengurusan dan Kepimpinan Organisasi, Pengurusan
Kurikulum, Pengurusan Kokurikulum, Pengurusan Hal Ehwal Murid, Pengurusan
Kewangan, Pengurusan Pentadbiran Pejabat, Pengurusan Persekitaran dan Kemudahan
Fizikal, = Pengurusan dan Pembangunan Sumber Manusia, dan Pengurusan
Perhubungan Luar. Jika diteliti, bidang kelapan menuntut supaya pemimpin sekolah
perlu mengetahui perkara berkaitan dasar dan undang-undang serta nilai
profesionalisme dalam pengurusan sumber manusia. Ini termasuklah guru-guru serta
MBK di PPKI.

Portal Jabatan Penerangan Malaysia (2018) menjelaskan PPKI adalah
perkhidmatan pendidikan yang disediakan untuk MBK bermasalah pembelajaran,
bermasalah pendengaran dan bermasalah penglihatan. PPKI diwujudkan di sekolah
harian biasa pada peringkat rendah dan menengah yang menggunakan pendekatan
pengajaran dan pembelajaran secara pengasingan serta separa inklusif. Menurut Lahuri
(2012), PPKI adalah sekolah-sekolah yang menyediakan kelas untuk murid khas yang
ditadbir sepenuhnya oleh Jabatan Pelajaran Negeri (JPN) dan diselia oleh KPM.

Melalui portal KPM (2018), PPKI merupakan suatu program pendidikan bagi
MBK yang hanya dihadiri oleh MBK di kelas khas dalam sekolah harian kerajaan dan
sekolah bantuan kerajaan bermula dari umur enam tahun, di mana tempoh pembelajaran
adalah enam tahun peringkat rendah dan lima tahun di peringkat menengah. Namun
begitu, tempoh ini boleh dilanjutkan selama dua tahun sama ada di peringkat rendah
atau menengah seperti yang dibenarkan melalui Surat Pekeliling Ikhtisas Bil. 16/2002:
Tatacara Pelaksanaan Tempoh Belajar bagi Persekolahan MBK di Sekolah Pendidikan
Khas dan di Program Pendidikan Khas Integrasi Seluruh Malaysia (Kementerian
Pendidikan Malaysia, 2002).

Seperti yang dinyatakan melalui laman portal KPM (2018), PPKI bertujuan
supaya semua MBK berpeluang untuk menerima akses pendidikan yang relevan dan
sesuai ke arah meningkatkan kualiti hidup. Mohammad (2015) berpendapat bahawa
PPKI penting supaya MBK dapat bergaul dengan murid biasa dan tidak rasa terpinggir.

Justeru itu, menjadi suatu tanggungjawab yang berat terhadap guru-guru pendidikan

